
Komunidade iha Suku Letefoho Distritu Manufahi apresia ho 
treinamentu “Asesu ba Justisa” hosi JSMP  

 

Iha 29 Maiu 2014, JSMP liuhosi Unidade Peskizador Jurídiku (LRU) no Unidade Relasaun 
Publiku  (Outreach) hala’o treinamentu iha Suku Letefoho, Sub-distritu Same, Distritu 
Manufahi, kona-ba “Asesu ba Justisa”. 

Partisipante sira ne’ebé partisipa iha treinamentu ne’e hamutuk na’in 33 ne’ebé kompostu hosi 
feto 15 no mane 18. Númeru ne’e liutiha nain tolu hosi númeru ema nain 30 ne’ebé planeia atu 
partisipa iha treinamentu ne’e. Ida ne’e, manifesta impresaun katak komunidade iha interesse 
boot atu hatene kona-ba setór justisa ho nia funsionamentu tomak. 

Materia ne’ebé fasilitador fahe maka hanesan saida mak direitu umanu, lei sira ne’ebe aplikavel, 
particularmente, Kódigu Penál, Kódigu Prosesu Penál, nomos konseitu kona-ba saída mak krime 
públiku no krime semi-públiku. Aleinde ne’e, JSMP mós esplika kona-ba papél ida-idak hosi 
juís, ministériu públiku, polisia, defensór públiku no advogadu privadu sira nian.  

“Objetivu husi treinamentu sira ne’ebé JSMP kontinua halao’ó ne’e hanesan komitmentu hodi 
kontinua haklaken no fahe informasaun ba komunidade sira inklui lider komunitária no 
estudante sira atu nune’é sira hotu bele iha koñesimentu ne’ebé sufisiente kona-ba setór 
judisiáriu, setór ne’e nia progresu no dezafiu sira, nomós iha tempu hanesan atu enkoraza 
públiku hodi kolabora iha setór  judisiáriu tuir sira nia kbi’it no biban” dehan Diretór Ezekutivu 
JSMP, Luis de Oliveira Sampaio  

Xefe Suku Letefoho Sr. Agapito da Costa iha ninia abertura hateten lori partisipantes sira nia 
naran apresia JSMP nia inisiativa ba programa ne’e tanba fasilita treinamentu liu-liu ba 
autóridade lokál inklui lia nain sira nune’e bele hasae koñesimentu hodi rezolve problema tuir 
dalan justisa formal.  

Aleinde ne’e, xefi suku hato’o mós katak kazu krime violénsia domestika aas iha suku Letefoho.   

Komunidade balun ne’ebé partisipa iha trenamentu refere, hatoo’o sira nia prekopasaun kona-ba 
oinsa rezolve krime grave tuir dalan ne’ebé loos, tanba realidade iha distritu no liuliu sira ne’ebé 
hela iha area rurál ladun hatene didiak kona-ba lalaok justisa nian.   

JSMP hein katak ho atividade treinamentu ne’e, bele kontinua hametin diak liu tan koñesimentu 
komunidade iha área rural sira, no liu-liu atu fasilita sira kona-ba opsaun oinsa atu trata kazu sira.  

Atividade treinamentu ne’e realize tanba hetan suporta orsamentu husi Finlandia. 



Atu hetan informasaun kle’an favor kontaktu direitamente: 

Luis de Oliveira Sampaio 
Diretór Ezekutivu JSMP 
Diresaun e-mail: luis@jsmp.minihub.org 
info@jsmp.minihub.org 
telefone: 3323883/77295795 
webiste: www.jsmp.tl 
facebook www.facebook.com/timorleste.jsmp 
twitter: @JSMPtl 

 

 


